
Bu günlər xalqımız Azərbaycan 
neft-qaz sənayesi tarixinə əbədi həkk 
olunmuş əlamətdar günlərdən birini 
– Neft Daşları yatağında ilk neftin çı-
xarılmasının 70-ci ildönümünü qeyd 
edir. Xəzər dənizində polad dirəklər 
üzərində belə bir əfsanəvi şəhərin 
yaradılması Azərbaycan neftçilərinin 
qəhrəmanlıq salnaməsində parlaq 
səhifədir. Neft Daşlarında ilk neftin 
çıxarılması dünya əhəmiyyətli tarixi 
hadisədir. 1949-cu ilin 7 noyabr günü 
Bakı şəhərindən 110 kilometr şimal-
şərqdə, Xəzər dənizində qazılmış neft 
quyusunun fontan vurması ilə dünya 
neft sənayesinin inkişafında yeni 
bir dövrün – açıq dənizdə stasionar 
platforma üzərindən neft hasilatının 
başlanğıcı qoyuldu. İndi, demək olar, 
bütün okean və dənizlərdə axtarış-
kəşfiyyat və hasilat işləri aparılır. 
Neft Daşları yatağının kəşf edilməsi 
təkcə keçmiş SSRİ-ni əhatə edən 
Xəzərdə, Oxot, Barents dənizlərində, 
Qara dənizdə deyil, həm də dünyanın 
bütün dəniz və okeanlarında – Mek-
sika körfəzində, Şimal dənizində 
axtarış-kəşfiyyat işlərinin inkişafına 
güclü təkan verdi. Hazırda dünya 
üzrə axtarış-kəşfiyyat işlərinin və kar-
bohidrogen hasilatının əhəmiyyətli 
hissəsi dəniz akvatoriyalarının payına 
düşür. Okean və dəniz şelflərində 
işlərin miqyası sürətlə genişlənir. Su-
yun dərinliyi min metrdən çox olan 
sahələrdə karbohidrogen ehtiyatları-
nın mənimsənilməsi prosesi gedir və 
biz fəxrlə deyə bilərik ki, bu böyük 
prosesin əsası qəhrəman Azərbaycan 
neftçiləri tərəfindən qoyulub. 

Neft Daşlarının kəşfi və istis-
marı Azərbaycan neft sənayesini 
inkişafın yeni pilləsinə qaldırdı, 
qazanılan təcrübə Xəzərin digər 
sahələrində axtarış-kəşfiyyat işlərinin 
sürətlənməsinə təkan verdi, qısa 
müddətdə yeni neft-qaz yataqlarının 
tapılmasına və işlənilməsinə yol açdı.  

Neft Daşlarının inkişaf tarixi 
Heydər Əliyevin adı ilə sıx bağlıdır. 
O, hələ keçmiş sovetlər dönəmində 
respublikamıza rəhbərlik etdiyi 
illərdə dəniz neftçilərinin əməyini 
daim yüksək qiymətləndirmiş, 
dəfələrlə Neft Daşlarına səfər etmiş, 
vəziyyətlə yerində tanış olaraq, 
mövcud problemlərin həlli üçün 
müvafiq tapşırıqlar vermiş, məsələləri 
şəxsi nəzarətində saxlamışdır. Ulu 
öndərin Neft Daşlarının 25 illik 
yubileyində neftçilər qarşısında qoy-
duğu vəzifələr isə həqiqətən, tarixi 
əhəmiyyət kəsb edirdi. O vaxt Xəzər 
dənizinin 40 metrədək dərinliyində 
yerləşən yataqlar artıq kəşf edilmiş-
di. Ulu öndər neft-qaz sənayesinin 
inkişafı istiqamətində mövcud elmi 
bilikləri ümumiləşdirərək, dənizin 
100 metrdən artıq dərinliklərində 
işə başlamaq təşəbbüsü ilə çıxış 
etdi. Neftçilər bu təşəbbüsü böyük 
ruh yüksəkliyi ilə qarşıladılar və 
tezliklə Neft Daşlarının işlənməsi 
təcrübəsindən istifadə olunmaqla 
bu gün Azərbaycan iqtisadiyyatı-
nın qüdrətlənməsi üçün müstəsna 
əhəmiyyət kəsb edən “Günəşli”, 
“Çıraq”, “Azəri” və digər yataqlar 

kəşf olundu. Ümummilli liderin 
diqqət və qayğısı dənizdə neftçıxar-
ma sənayesinin müasir infrastrukturla 
təchiz olunmasında həlledici rol 
oynadı. O zaman keçmiş SSRİ-də 
yeganə ixtisaslaşdırılmış Neft Donan-
ması Bakıda formalaşdı və dənizin 
dərinsulu hissələrində işlərin səmərəli 
aparılması üçün zəruri əhəmiyyət 
kəsb edən “Xəzər” və “Şelf” tipli 
10-dan çox yarımdalma və özüqalxan 
qazma qurğusu, seysmik, mühəndis-
geoloji elmi-tədqiqat gəmiləri, kran 
və borudüzən gəmilər, sərnişin və 
təchizat gəmiləri və digər texnika və 
avadanlıqlarla komplektləşdirildi. 
Heydər Əliyev şəxsi nüfuzundan 
istifadə edərək hazırda onun adını 
şərəflə daşıyan və dəniz neft-qaz 
platformalarının inşasını uğurla 
həyata keçirən Dərin Özüllər Za-
vodunun Azərbaycanda tikilməsinə 
nail oldu. Ulu öndər həmin dövrdə 
görülən işlərin tarixi miqyaslarından 
danışarkən deyirdi: “Neft Daşla-
rı – XX əsrdən XXI əsrə atılmış bir 
körpüdür. Yeni neft strategiyasının 
maddi və elmi təməli də məhz Neft 
Daşları ilə qoyulmuşdur”.

Ötən 70 il ərzində Neft Daşları 
böyük bir qəhrəmanlıq yolu keçərək 
nəhəng istehsal-yaşayış kompleksinə 
çevrilmişdir. Burada indiyədək 1939 
quyu qazılmış, 200 kilometrdən çox 
estakada, 333 istehsal meydançası 
tikilmiş, 100 kilometrlərlə neft, qaz, 
su kəmərləri çəkilmiş, işlənmənin 
əvvəlindən 175,5 milyon ton neft 
və 14,3 milyard kubmetrdən çox 
qaz hasil olunmuşdur. Neft Daşları 
ona bitişik olan “Palçıq pilpiləsi” 

yatağı ilə birlikdə istismar dövründə 
Azərbaycanın neft hasilatının, 
təqribən 13 faizini birbaşa təmin 
etmişdir. Hasilatının pik səviyyəsində 
– 1967-ci ildə Neft Daşlarında 7,6 
milyon ton neft hasil olunmuşdur 
ki, bu da Azərbaycanın o dövrdə 
ümumi neft hasilatının 1/3 hissəsi 
idi. Hazırda Neft Daşlarında istis-
mar fondunda olan 406 quyunun 
399-u fəaliyyətdədir, yataq üzrə 
gündəlik hasilat 3050 ton neft, 300 
min kubmetr qaz təşkil edir. Sulaşma 
göstəricisi 30 faiz təşkil edir ki, bu 
da işlənmənin son mərhələsində olan 
yataq üçün kiçik göstəricidir. 

On il bundan əvvəl möhtərəm 
Prezidentimiz İlham Əliyev 
Neft Daşlarının 60 illik yubiley 
mərasimində etdiyi dərin məzmunlu 
çıxışı zamanı bizim qarşımızda 
yatağın işlənmə perspektivlərinin, 
rentabelliyinin və hasilatın artırılması 
istiqamətində mühüm vəzifələr qoy-
muşdu. Qürur hissi ilə deyə bilərik 
ki, dövlətimizin başçısının tapşırıq 
və tövsiyələri dəniz neftçilərimizin 
əməli fəaliyyət proqramına çevrilmiş, 
genişmiqyaslı iş aparılmış, verilən 
tapşırıqlara əməl olunmuşdur. Son 10 
il ərzində yataqda 9 yeni özül tikilib 
istismara verilmiş, 183 quyu qazıl-
mışdır ki, hazırda bu quyuların cari 
gündəlik hasilatı 1700 ton təşkil edir. 
Eyni zamanda, fəaliyyətsiz fonda 
daxil olan quyularda səmərələşdirici 
işlər aparılmışdır. Nəticə göz qa-
bağındadır: Neft Daşları yatağı bu 
gün yeni intibah dövrünü yaşayır. 
2018-ci ildə yataq üzrə hasilat 20 faiz 
artmışdır. İllik neft hasilatı 2010-cu 
ildə 904 min ton idisə, 2017-ci və 
2018-ci illərdə 1 milyon tondan çox 
olmuşdur. Qaz hasilatında da ciddi 
artım müşahidə edilir. Ötən il yataq-
dan 81,2 milyon kubmetr qaz hasil 
edilmişdir. Neft Daşları yatağında 

yeni özüllərin tikilməsi və onlardan 
quyuların qazılması davam etdirilir. 

Bu gün artıq SOCAR və 
onun müəssisələri, eləcə də digər 
Azərbaycan neft və qaz şirkətləri 
dünya üzrə tətbiq olunan əsas müasir 
texnoloji nailiyyətlərdən yararla-
nır. Ən mürəkkəb geoloji struktur 
şəraitində qazma, hasilat işləri aparır, 
dənizin dərinsulu hissələrində plat-
formalar quraşdırır, yüksək təzyiq 
şəraitində quyular qazır, maili və üfü-
qi istiqamətdə qazma işlərinin aparıl-
ması üçün yeni metodlardan istifadə 
edir və bütün bunlar əvvəlki dövrlə 
müqayisədə bizim üçün adi prosesə 
çevrilib. Artıq “Şahdəniz” və AÇG 
layihələrinin bütün əsas tikinti-quraş-
dırma, qazma və digər xidmət işləri 
tam olaraq Azərbaycanın daxilində ən 
yüksək beynəlxalq standartlara uyğun 
həyata keçirilir. 

Azərbaycan Respublikasının 
Prezidenti İlham Əliyevin qarşımızda 
qoyduğu əsas vəzifələrdən biri də 
SOCAR-ı qlobal miqyasda tanınan, 
çevik, müasir və rəqabətədavamlı 
transmilli şirkətə çevirməkdir. Bu 
istiqamətdə əhəmiyyətli uğurlar əldə 
edilmişdir. SOCAR dünya bazar-
larına inamla daxil olaraq, özünə 
layiqli yer tutmuşdur və mövqelərini 
gücləndirməkdədir. İndi biz, demək 
olar, bütün qitələrdə fəaliyyət 
göstəririk. Ötən il 40 ölkənin 100-dən 
çox məntəqəsində müxtəlif kommer-
siya əməliyyatları həyata keçirilib 
ki, bu da SOCAR-ın nə qədər geniş 
və inkişaf etmiş qlobal ticarət və 
infrastruktur şəbəkəsinə malik oldu-
ğunun göstəricisidir. Həmin şəbəkəyə 
müxtəlif ölkələrdə neft və qaz 
məhsullarının nəqli üçün zəruri olan 
magistral boru kəmərləri, gəmilər, 
liman terminalları və digər imkanlar 
daxildir. Biz biznes portfelimizi da-
vamlı olaraq diversifikasiya etməklə, 

beynəlxalq bazarlarda payımızı 
durmadan artırmaq xətti götürmüşük 
və mütəmadi olaraq bu xətt üzrə 
məqsədyönlü tədbirlər görürük. Bir 
sözlə, SOCAR inkişaf edir, böyüyür, 
imkanları genişlənir. 

 Bütün bu layihələrin uğurla 
həyata keçirilməsi üçün qarşımızda 
hər şeydən əvvəl neft hasilatının 
sabit saxlanılması, qaz hasilatının 
yüksəldilməsi vəzifələri durur. Bu 
gün bizim əldə etdiyimiz bütün 
nailiyyətlərin əsasında Neft Daşla-
rında, Xəzər dənizində qazanılmış 
zəngin təcrübə, yaradılmış təkmil 
infrastruktur, kadr potensialı daya-
nır. Azərbaycan Respublikasının 
Prezidenti İlham Əliyevin sözləri 
ilə desək, “Neft Daşları olmadan 
Azərbaycanda heç bir böyük neft və 

yaxud qaz hasilatı layihəsi mümkün 
deyildir. Bizim bütün xətlərimiz və 
gələcəkdə istismara veriləcək yeni 
layihələr hamısı Neft Daşlarında 
birləşir”. Bu, həqiqətən də belədir. 
Yaxın illərdə biz “Abşeron”, “Ümid” 
yataqlarında, “Qarabağ”, “Babək”, 
“Şəfəq”, “Asiman”, “Əşrəfi”, “Dan 
ulduzu”, “Aypara” strukturlarında 
genişmiqyaslı axtarış-kəşfiyyat və 
hasilat işlərinə başlamağı planlaşdı-
rırıq. Bütün bu planların mərkəzində 
SOCAR-ın dənizdəki başlıca 
kommunikasiya qovşağına çevril-
miş Neft Daşları, burada qazanılmış 
zəngin təcrübə, yaradılmış təkmil 
infrastruktur, kadr potensialı daya-
nır. Yatağın işlənilmə perspektivləri 
də kifayət qədər böyükdür. Hazırda 
qalıq ehtiyatlar 210 milyon ton, 
çıxarıla bilən ehtiyatlar 18 milyon ton 
civarında qiymətləndirilir. Texnologi-
yalar inkişaf etdikcə, bu ehtiyatların 
daha böyük həcminin hasil olunması 
mümkündür. Qarşıdakı illərdə daha 
5 özülün tikintisi və yeni quyuların 
qazılması nəzərdə tutulur. 

 Son illər ərzində Neft Daşlarının 
fəaliyyət sahələrində formalaşan 
lay sularının tam qapalı sistemdə 
idarə olunması təmin edilib ki, 
bu da Xəzər dənizinin ekoloji 
vəziyyətinin qorunması baxımından 
xüsusi əhəmiyyət kəsb edir. Bö-
yük Britaniya istehsalı olan qurğu 
lay sularını müxtəlif mərhələlər 
üzrə neft və mexaniki qarışıqlar-
dan təmizləyir. Təmizlənmiş lay 
suları suvurucu və uducu quyulara 
vurulur. Məişət çirkab suları da 
xüsusi qurğuda təmizlənib, tam 
zərərsizləşdirildikdən sonra layla-
ra vurulur. Nəticədə, həm dənizin 
çirklənməsinin qarşısı alınır, həm də 
laylarda təzyiq sabit saxlanılaraq, 
iqtisadi fayda əldə olunur. Dəniz 
suyunun təmizlənməsi, yaşıllıqların 
salınması, istilik effekti yaradan qaz-
ların atmosferə atılmasının qarşısının 
alınması istiqamətində genişmiqyaslı 
tədbirlər həyata keçiririk. SOCAR-ın 

ekoloji layihələri BMT səviyyəsində 
yüksək qiymətləndirilmiş, Dünya 
Bankı tərəfindən mükafatlara layiq 
görülmüşdür. Tullantıların İdarə 
Edilməsi Mərkəzimiz MDB və Xəzər 
regionunda neft sənayesi üzrə ixti-
saslaşmış ilk belə obyektdir.

 “Neft Daşları” NQÇİ-də işçilərin 
sosial-məişət şəraitinin yaxşılaş-
dırılması daim diqqət mərkəzində 
saxlanılır. Dəniz neftçiləri bizim kadr 
ehtiyatlarımızın qızıl fondunu təşkil 
edir. Bu gün SOCAR-ın rəhbərliyində 
təmsil olunanların əksəriyyəti Neft 
Daşları məktəbini keçmiş şəxslərdir. 
Biz bununla fəxr edirik. İldə bir neçə 
dəfə rəhbərliyin dəniz mədənlərinə, 
ilk növbədə, Neft Daşlarına baş 
çəkməsi şirkətimizdə artıq bir ənənə 
halını almışdır. Yubiley ərəfəsində də 
polad dirəklər üzərində yaradılmış 
doğma şəhərciyimizə səfər etdik, 
keçmiş iş yoldaşlarımızla, yeni nəslin 
nümayəndələri ilə görüşdük, Neft 
Daşlarının problemləri ilə maraqlan-
dıq, görüləcək işləri müzakirə etdik, 
nahar süfrəsi ətrafında səmimi söhbət 
apardıq. Şəhərciyin ərazisində, yataq-
xana korpuslarında, sərnişin gəmisinə 
minib-düşmə meydançasında təmir 
işləri həyata keçirilmiş, 1000-ə 
yaxın ağac və 8000 gül kolu alınaraq 
mərkəzi parkda əkilmişdir. 

 Dəniz neftçilərinin özlərinə 
məxsus şanlı ənənələri var və hazırda 
Neft Daşlarında estafeti qəbul etmiş 
gənc nəsil o ənənələri sədaqətlə 
yaşadır. Ölkənin ictimai həyatında 
yaxından iştirak etmək bu ənənələr 
içərisində xüsusi yer tutur. Son 
illərdə Azərbaycan Respublikasının 
Prezidenti İlham Əliyevin rəhbərliyi 
altında respublikamızda aparılan 
sosial-iqtisadi inkişaf proseslərinə 
dəyərli töhfələr verən dəniz neftçiləri 
Prezidentimizin islahatlar kursunu 
ürəkdən dəstəklədiklərini, qarşıda 
duran vəzifələrin yerinə yetirilməsi 
üçün əllərindən gələni edəcəklərini 
bildirdilər. Vətənimiz Azərbaycanın 
dayanıqlı inkişafının uzunmüddətli 
təminatına yönəlmiş uğurlu isla-
hatlar siyasəti ilə cəmiyyətimiz və 
dövlətimiz faktiki olaraq yeni inkişaf 
mərhələsinə qədəm qoymuşdur. 
İqtisadiyyatın şaxələndirilməsi, 
qeyri-neft sektorunun gücləndirilməsi 

islahatların əsas hədəfləridir. Bu 
mərhələdə SOCAR-ın üzərinə qeyri-
neft sektorunun ölkə iqtisadiyyatının 
əsas gəlir mənbəyinə çevrilməsi üçün 
etibarlı zəmin yaratmaq vəzifəsi 
düşür. Bunun üçün qısa müddətdə 
qarşıda duran bir sıra məsələləri 

həll etməliyik: neft hasilatının təbii 
azalmasını mümkün qədər ləngitməli, 
təbii qaz hasilatını artırmaqla neft 
gəlirlərinin azalmasını tarazlaşdır-
malı, fasiləsiz xammal təchizatı ilə 
qeyri-neft sektorunun inkişafını 
stimullaşdırmalı, kimya sənayesini 
genişləndirməli və mövcud neft-qaz-
kimya kompleksini şaxələndirməli, 
yeni bazarlara daxil olaraq əlavə 
gəlir mənbələri yaratmalı, SOCAR-ı 
müasir enerji şirkətləri səviyyəsində 
rəqəmsal şirkətə çevirməliyik. 
Qeyd etməliyəm ki, artıq bütün bu 
istiqamətlərdə məqsədyönlü addım-
lar atılmış, müsbət nəticələr əldə 
olunmuşdur. Artıq mədənlərimizdə, 
o cümlədən Neft Daşlarında 
məlumatların rəqəmsal modullarla 
idarə olunmasına başlanılmışdır və 
yaxın gələcəkdə neft-qazçıxarma 
işlərinin səmərəsini artırmaq 
üçün SOCAR rəqəmsal şirkətə 
çevriləcəkdir. 

 Neft Daşlarında ilk neftin 
çıxarılmasının 70 illiyi Azərbaycan 
neft-qaz sənayesinin və bütün xal-
qımızın bayramıdır. Xalqımız Neft 
Daşlarının təməlini qoymuş Yusif 
Səfərovun, Ağaqurban Əliyevin, 
Mixail Kaveroçkin və onun briqada-
sının üzvlərinin, neft-qaz sənayesinin 
görkəmli təşkilatçısı Sabit Orucovun, 
Neft Daşlarının sonrakı inkişafın-
da mühüm rol oynamış Qurban 
Abasovun, Nəsrulla Babayevin, 
Solomon Qrobşteynin, Əhəd Yaqu-
bovun, Viktor Naqayevin, Bəxtiyar 
Məmmədovun, Fuad Səmədovun, 
Bəhmən Hacıyevin, Akif Cəfərovun, 
Həzrət Xadikovun, Mübarək 
Məmmədovun, Xanoğlan Bayramo-
vun, Səyyad İbrahimovun, Fərhad 
Həmzəyevin, Əhməd Zeynalovun, bu 
gün öz tövsiyələri ilə neft sənayesi 
işçiləri üçün mayak rolunu oynayan 
ağsaqqal akademikimiz Xoşbəxt 
Yusifzadənin əməyini yüksək 
qiymətləndirir. Neftçilərimizin gənc 
nəsli onların əmək yolunu davam 
etdirməsindən şərəf duyurlar. 

 Bu gün Neft Daşları abad bir 
dəniz şəhəridir. Bu şanlı yubiley 
günlərində biz aydın görürük ki, 
Neft Daşlarının perspektivləri hələ 
böyükdür. Möhtərəm Prezidentimiz 
İlham Əliyevin dediyi kimi, Neft 
Daşları hələ bundan sonra da uzun 
illər Azərbaycanın iqtisadi cəhətdən 
qüdrətlənməsinə ləyaqətlə xidmət 
edəcək. 

Neft Daşları olmadan Azərbaycanda heç bir 
böyük neft və yaxud qaz hasilatı layihəsi müm-
kün deyildir. Bizim bütün xətlərimiz və gələcəkdə 
istismara veriləcək yeni layihələr hamısı Neft 
Daşlarında birləşir.

İlham ƏLİYEV 
Azərbaycan Respublikasının Prezidenti

Hakim ştatlarının yüksək hazırlıqlı 
hüquqşünaslar hesabına komplektləşdirilməsi 
ilə əlaqədar 220-dək hüquqşünas sənəd verib

Hakimlərin Seçki Komitəsindən bildiriblər 
ki, mətbuatda da xəbər verildiyi kimi, test 
imtahanında müvəffəqiyyət qazanmış 158 nəfər 
namizədlə yazılı imtahan keçirilib. İmtahan 
zamanı cinayət və mülki sahələr üzrə iki kazus 
xarakterli sual dörd saat ərzində cavablandırılıb. 
İmtahanı beynəlxalq təşkilat və yerli QHT-lərdən 
olan çoxsaylı müşahidəçi və KİV nümayəndələri 
izləyiblər. 

Hakimliyə namizədlərin cavab vərəqələri 
anonim qaydada yoxlanılması üçün kodlaşdırıla-
raq ikiqat üsulla Hakimlərin Seçki Komitəsinin 
üzvləri və dəvət edilmiş mütəxəssislər tərəfindən 
ayrı-ayrılıqda yoxlanılıb. Bu zaman namizədlərin 
qanunun məzmununu açmaq və onun izahı-
nı vermək, kazusları həll etməklə qoyulmuş 
məsələlərə düzgün qiymət vermək bacarıqlarına 
xüsusi diqqət yetirilib. 

İmtahanın nəticəsinə görə hər bir sahə üzrə 
60 və daha çox bal toplamış 81 nəfər namizəd 
müsabiqənin növbəti mərhələsinə – şifahi imtaha-
na buraxılıb. Həmin şəxslərin siyahısı Məhkəmə-
Hüquq Şurasının internet səhifəsində yerləşdirilib 

(ünvan: www.jlc.gov.az)
Eyni zamanda, Hakimlərin Seçki Komitəsi 

bildirir ki, dövlətimizin başçısının “Məhkəmə-
hüquq sistemində islahatların dərinləşdirilməsi 
haqqında” 2019-cu il 3 aprel tarixli fərmanı ilə 
əlavə ayrılmış hakim ştatlarının yüksək hazırlıqlı 
hüquqşünaslar hesabına komplektləşdirilməsi 
məqsədilə hakimlərin seçimi prosesi davamlı xa-
rakter daşıyır. Bununla əlaqədar mütəmadi sənəd 
qəbulu nəticəsində artıq 220-dək hüquqşünas 
komitəyə sənədlərini, həmçinin elektron qaydada 
təqdim edib. 

İclasda həmin namizədlərlə test imtahanı-
nın keçirilməsi məqsədilə hazırlıq tədbirləri 
müzakirə olunub. İmtahanın Dövlət İmtahan 
Mərkəzi tərəfindən noyabrın ikinci yarısında 
keçirilməsinin mümkünlüyü qeyd edilib. 

Hakimlərin Seçki Komitəsi tərəfindən test 
imtahanının tarixi, buraxılış vərəqələrinin təqdim 
olunması və s. məsələlərə dair əlavə məlumatlar 
veriləcək.

AZƏRTAC

Kölgə iqtisadiyyatına qarşı 
mübarizə tədbirləri davam etdirilir

 � Azərbaycan Respublikasının Prezidenti İlham Əliyevin 
rəhbərliyi ilə ölkəmizdə həyata keçirilən sosial-iqtisadi və hüquqi-
institusional islahatların müsbət nəticəsi kimi maliyyə və iqtisadi 
sahədə şəffaflığın təmin edilməsində böyük nailiyyətlər əldə 
edilib, əlverişli biznes mühiti yaradılmaqla sahibkarlığın inkişafına 
mane olan inhisarçılıq, sahibkarlıq fəaliyyəti subyektlərinin dövlət 
qurumları tərəfindən qanunsuz yoxlanılması kimi neqativ hallar 
əhəmiyyətli dərəcədə aradan qaldırılıb.

Baş Prokurorluğun mətbuat 
xidmətindən AZƏRTAC-a bildiriblər 
ki, uzun illər iqtisadiyyatın ayrı-ayrı 
sektorlarında mövcud olan və azad 
sahibkarlıq mühitində rəqabətliliyə 
mənfi təsir edən kölgə iqtisadiyyatına, 
o cümlədən də qara mühasibatlıqdan 
istifadə edərək dövlət nəzarətindən 
və qeydiyyatından gizli şəkildə qa-
nunsuz fəaliyyət göstərən sahibkarlıq 
subyektlərinə qarşı Azərbaycan Prezi-
dentinin tapşırıq və tövsiyələrinə uy-
ğun olaraq kəsərli mübarizə tədbirləri 
görülür.

İqtisadiyyatın inkişafına başlıca 
əngəl hesab edilən belə hallara qarşı 
Baş Prokurorluq tərəfindən digər 
hüquq-mühafizə orqanları və müva-
fiq dövlət qurumları ilə əlaqəli şəkildə 
mübarizə tədbirləri daim diqqət 
mərkəzində saxlanılır və onları 
törətmiş şəxslərə qarşı mübarizədə 

ardıcıl tədbirlərin icrası davam 
 etdirilir. 

Belə ki, Baş Prokuror yanında 
Korrupsiyaya Qarşı Mübarizə Baş 
İdarəsinə daxil olmuş məlumatlar 
əsasında həyata keçirilmiş 
təxirəsalınmaz əməliyyat-istintaq 
tədbirləri ilə qanunvericiliklə müəyyən 
edilmiş qaydada dövlət qeydiyya-
tına (vergi uçotuna) alınmadan və 
xüsusi razılıq (lisenziya) almadan 
pul vəsaitlərinin müəyyən xidmət 
haqqı müqabilində qanunsuz olaraq 
ayrı-ayrı şəxslərdən qəbul edilməsi 
və həmin şəxslərin sifarişi ilə üçüncü 
şəxslərə təhvil verilməsi üzrə xidmət 
göstərilməsindən ibarət qanunsuz 
sahibkarlıq fəaliyyəti ilə məşğul olan 
cinayətkar şəbəkənin qanunsuz 
əməlləri ifşa edilib.

Həyata keçirilmiş əməliyyat-
istintaq tədbirləri ilə İskəndərov 

Rəşad İmran oğlunun 2018-2019-
cu illər ərzində faktiki şəkildə bank 
fəaliyyəti ilə məşğul olaraq tanışı 
Mustafa Kılıç Murat oğlu və digər 
bir qrup şəxslərlə qabaqcadan əlbir 
olub Bakı şəhərinin Binəqədi rayonu 
ərazisində yerləşən ofisində gizli 
formada qeydiyyatını və mühasibat-
lığını aparmaqla ona müraciət edən 
ayrı-ayrı şəxslərdən aldığı müxtəlif 
məbləğlərdə pul vəsaitini Türkiyə 
Respublikasında qəbul etməli olan 
şəxslərə təhvil verilməsini təşkil 
etməsinə, habelə eyni məqsəd 
və üsulla həmin ölkədə fəaliyyət 
göstərən belə qruplar tərəfindən 
qəbul edilmiş pul vəsaitlərinin 
Azərbaycan Respublikasında ayrı-ay-
rı şəxslərə çatdırılması müqabilində 
ümumi dövriyyəsi 88 milyon 744 min 
ABŞ dolları və 6 milyon 110 min avro 
təşkil edən (həmin dövrün məzənnəsi 
ilə ümumilikdə 162 milyon 720 
min manat) 14 min 553 qanunsuz 
əməliyyat nəticəsində 1 milyon 344 
min manat məbləğində pul vəsaitini 
gəlir qismində əldə etməsinə, eyni 
zamanda, həmin pul vəsaitini Mus-
tafa Kılıç və başqaları ilə araların-
da bölərək qanunsuz sahibkarlıq 
fəaliyyəti ilə məşğul olmasına əsaslı 
şübhələr müəyyən edilib.

Faktla bağlı Baş Prokuror yanında 
Korrupsiyaya Qarşı Mübarizə Baş 
İdarəsində cinayət işi başlanıb.

İstintaq zamanı Rəşad 
İskəndərovun ofis kimi istifadə 
etdiyi Bakı şəhəri, Binəqədi rayonu, 
Z.Bünyadov prospektində yerləşən 
7 saylı evin 17 nömrəli mənzilinə 
baxış zamanı oradan sonuncuya 
məxsus olan 4 noutbuk, 1 ədəd sto-
lüstü kompüter, 118 min ABŞ dolları, 
61 min manat, 1125 avro pul vəsaiti, 
2 mobil telefon aşkar edilərək götü-
rülüb.

İş üzrə Rəşad İskəndərov 
təqsirləndirilən şəxs qismində cəlb 
edilib. Ona Cinayət Məcəlləsinin 
192.3.2-ci (xüsusilə külli miqdarda 
gəlir əldə etməklə qanunsuz sahib-
karlıq) maddəsi ilə ittiham elan edilib, 
məhkəmənin qərarı ilə barəsində 
həbs qətimkan tədbiri seçilib.   

Hazırda cinayət işi üzrə 
təqsirli şəxslərin dairəsinin tam 
müəyyənləşdirilərək məsuliyyətə 
cəlb olunmaları istiqamətində zəruri 
istintaq-əməliyyat tədbirləri davam 
etdirilir.

Azərbaycan Respublikasının Baş 
Prokurorluğu bu qəbildən qanunazidd 
hallarla üzləşən ölkə vətəndaşlarına 
və sahibkarlara müraciət edərək 
Baş Prokuror yanında Korrupsiyaya 
Qarşı Mübarizə Baş İdarəsinin 161 
saylı “Qaynar xətt” əlaqə mərkəzinə 
məlumat vermələrini xahiş edir.

Qanunsuz sahibkarlıq fəaliyyəti 
ilə məşğul olmaqla ölkə iqtisadiyya-
tının inkişafına əngəl törədilməsinə 
yönəlmiş bu növ pozuntuların qarşı-
sının alınması istiqamətində ən ciddi 
tədbirlərin görülməsi bundan sonra da 
davam etdiriləcək.

Neft Daşları dənizdə neft hasilatının və ölkəmizin ikinci neft bumunun 
başlanğıc nöqtəsi, dənizdə gələcəkdə işlənməsi nəzərdə tutulan 
neft-qaz yataqlarını birləşdirən əsas infrastruktur qovşağıdır

Neft Daşları Azərbaycanın strateji habına çevriləcək

Rövnəq ABDULLAYEV, 
SOCAR-ın prezidenti, Milli Məclisin deputatı

Noyabrın 7-də Neft 
Daşlarının 70 illiyi 
tamam olur. AZƏRTAC 

bu münasibətlə SOCAR-ın 
prezidenti, Milli Məclisin de-
putatı Rövnəq Abdullayevin 
məqaləsini təqdim edir. 

Türkiyədən Azərbaycana qanunsuz yollarla pul 
köçürülməsini təşkil edən cinayətkar şəbəkə ifşa olunub Məhkəmə fəaliyyətinin 

təkmilləşdirilməsi üzrə Azərbaycan 
Prezidentinin tapşırıqlarına 

əsasən, görülən tədbirlər çərçivəsində 
hakim vəzifəsinə namizədlərin ən müasir 
beynəlxalq tələblər səviyyəsində, tam 
şəffaf prosedurlar əsasında seçimi üzrə 
müsabiqə davam edir. 




